
Annotatsiya. Keyingi yillarda yer osti suvlari ahamiyati oshib bormoqda. U bilan bog‘liq munosabatlarda huquqiy 
tartibga solishda muhim o‘zgarishlar talab etmoqda. Bu sohani huquqiy tartibga solish va fuqarolarni ekologik 
huquqiy madaniyatini oshirish birlamchi vazifalardandir. Sohadagi huquqiy o‘zgarishlarni qo‘shimcha tahlil 
masalari yoritilgan. 

Abstract. In recent years, the importance of groundwater has been increasing. It requires significant changes in 
the legal regulation of relations related to it. Legal regulation of this area and increasing the environmental legal 
culture of citizens are among the primary tasks. Additional analysis of legal changes in the field is highlighted. 

Oxirgi yillarda mamlakatimizda suv resurslarini boshqarish tizimini 

takomillashtirishga, aholi va iqtisodiyot tarmoqlari ehtiyojlari uchun suvdan oqilona 

foydalanilishini ta’minlashga, shuningdek suvlarning zararli ta’sir ko‘rsatishining oldini olishga 

hamda uning oqibatlarini bartaraf etishga qaratilgan izchil islohotlar amalga oshirilmoqda. 

Respublikada yer osti suvlari orqali yerlarni sug‘orish va xo‘jalik maqsadlar uchun olish 

keskin o‘sganligi, shuningdek quduqlarni ruxsatsiz burg‘ilash va suvlardan nazoratsiz, hisobga 

olmasdan foydalanish hollari davom etayotganligi sababli yer osti suv resurslarini muhofaza 

qilish choralarini kuchaytirish zaruriyati yuzaga kelmoqda. 

O‘zbekiston Respublikasining ayrim qonun hujjatlariga qo‘shimcha va o‘zgartirishlar 

kiritish to‘g‘risida O‘zbekiston Respublikasining 1062-sonli qonuni bilan yer osti suvlari 

muhofazasi yo‘lidagi muhim o‘zgarishlardan biri bo‘ldi deya ayta olamiz[1].  

Milliy qonunchiligimizga ko‘ra, ya’ni Vazirlar Mahkamasining “Yer osti suvlaridan 

foydalanishga oid ruxsat etuvchi hujjatlarni berish tartibini yanada takomillashtirish chora-

tadbirlari to‘g‘risida” 9-sonli qaroriga muvofiq yer osti suvlaridan foydalanish umumiy va 

maxsus usullar orqali amalga oshiriladi[2]. Umumiy foydalanish shartlariga muvofiq, jismoniy 

shaxslar tomonidan chuqurligi 25 (yigirma besh) metrgacha bo‘lgan quduqlardan sutkasiga 5 

(besh) kub metr hajmdagi yer osti suvlaridan umumiy foydalanilganda maxsus foydalanish 

mailto:otamirzaev2107@gmail.com
https://doi.org/10.47390/978-9910-09-176-6/rkm-14

sifatida ruxsatnoma olish talab etilmaydi. Bunda olingan suvdan fuqarolar o‘z ehtiyojlari uchun 

foydalanishlari mumkin. Ammo, belgilangan limitlardan oshganlik yuzasidan ruxsatnoma 

olganligi masalasi to‘laqonli yoritilmagan edi. 

Kundalik hayotda yer osti suvlari ehtiyoj kundan-kunga ortayotganligi tufayli hamda yer 

osti suvlari muhofazasi muhim ahamiyatga egaligi uchun hamda limitlar belgilandi. Belgilangan 

yer osti suv olish limitlariga rioya etishi – ruxsatnomada belgilangan doirada suv olish 

me’yorlariga rioya etishi, oshgan taqdirda qo‘shimcha to‘lovlar joriy etish, suv tejovchi 

texnologiyalardan foydalanish orqali suvdan kam foydalanish ilg‘or tajribalarini 

ommalashtirish, shuningdek, O‘zbekiston Respublikasi Prezidentining “Yer osti suv resurslarini 

muhofaza qilish va ulardan oqilona foydalanishni tartibga solish bo‘yicha qo‘shimcha chora-

tadbirlar to‘g‘risida”gi qarori bilan yer osti suvlaridan maxsus foydalanuvchilarni 2024-yil 1-

yanvargacha suv hisoblagichlari o‘rnatish majburiyati ham xuddi shu talabni hayotimizdagi 

isboti sifatida ko‘rishimiz mumkin[3].  

O‘zbekiston Respublikasining 1062-sonli qonuni bilan umumiy foydanish me’yorlaridan 

ortiqcha yer osti suvlari iste’mol qilayotgan va maxsus foydalanish doirasida belgilangan suv 

hisoblagichlarini o‘rnatmaslik holatlarini oldini olish maqsadida O‘zbekiston Respublikasining 

Ma’muriy javobgarlik to‘g‘risidagi kodeksiga, O‘zbekiston Respublikasining Soliq kodeksiga, 

shuningdek “Litsenziyalash, ruxsat berish va xabardor qilish tartib-taomillari to‘g‘risida”gi 

O‘zbekiston Respublikasi Qonuniga yer osti suvlariga quduqlarni qonunga xilof ravishda 

burg‘ilash va xavfli geologik jarayonlarning oldini olishga doir ko‘rsatmalar talablarini 

bajarmaganlik uchun javobgarlik belgilashni, yer osti suvlari suv o‘lchash uskunalarisiz 

olinganda soliqni belgilangan soliq stavkasining besh baravari miqdorida undirishni, yer osti 

suvlariga quduqlarni burg‘ilashga doir ruxsatnomani berish tartib-taomilini yanada 

takomillashtirishni nazarda tutuvchi o‘zgartirish va qo‘shimchalar kiritildi. Bu o‘zgartirish va 

qo‘shimchalar yer osti suvlarini muhofazasi, ulardan oqilona foydalanish va hisobini yuritishni 

tartibga solishda muhim. 

Bugungi kunda yer osti suv resurslarini muhofaza qilish borasida davlat va jamoat 

nazorati kuchaytirilayotgani, ularning miqdoriy kamayib ketishi va ifloslanishining oldini olish 

bo‘yicha choralar ko‘rilayotgani ko‘zga tashlanmoqda. Fuqarolar o‘rtasida suvdan oqilona 

foydalanish madaniyatini oshirish borasida keng targ‘ibot ishlari olib borilmoqda.  

Davlatlarda qonunchilik amal qilish ko‘rsatkichlari, ularga to‘liq rioya etish 

fuqarolarning huquqiy madaniyatda ko‘rinadi. Atrof muhit borasidagi normativlarga rioya 

etish esa fuqarolarning ekologik huquqiy madaniyatida aks etadi. Fuqarolarda ekologik 

madaniyatni oshirish — bu ekologik ongni shakllantirish, tabiiy resurslarga ehtiyotkorlik bilan 

munosabatda bo‘lish, ekologik xavfsizlikni ta’minlash va atrof-muhitni asrashga bo‘lgan 

mas'uliyatni rivojlantirish jarayonidir. Bugungi kunda atrof-muhit muammolari, iqlim 

o‘zgarishlari va resurslarning kamayishi global miqyosda tobora jiddiylashib bormoqda, 

shuning uchun ekologik madaniyatni oshirish nafaqat davlatlar va xalqaro tashkilotlar, balki 

har bir fuqaro uchun ham ustuvor vazifaga aylanib bormoqda. 

Ekologik madaniyatni oshirish har bir fuqaroning atrof-muhitga bo‘lgan mas'uliyatli va 

ongli munosabatini shakllantirishni talab qiladi. Bu jarayonning samarali amalga oshirilishi 

uchun ta'lim, targ‘ibot, qonunchilik va jamoatchilikning faol ishtiroki zarur. Ekologik 

madaniyatni oshirish nafaqat tabiatni muhofaza qilish, balki barqaror rivojlanishni ta’minlash, 

ijtimoiy adolatni mustahkamlash va iqtisodiy barqarorlikni saqlash uchun ham muhimdir. Har 

bir fuqaroni ekologik mas'uliyatga o‘rgatish, ularni ekologik ongli shaxslar sifatida tarbiyalash 

muhim vazifa hisoblanadi. O‘zbekiston Respublikasi Prezidentining “O‘zbekiston — 2030” 

strategiyasini “Atrof-muhitni asrash va “yashil iqtisodiyot” yilida amalga oshirishga oid davlat 

dasturi to‘g‘risida 16-sonli farmonida ham qator berilgan chora-tadbirlardan bir sifati 2030-

yilgacha bo‘lgan davrda aholining ekologik madaniyatini yuksaltirish konsepsiyasini tasdiqlash 

vazifasi qo‘yilgan edi.   

2025-yil 15-maydagi O‘zbekiston Respublikasi Prezidentining 184-sonli qarori bilan 

2030-yilgacha bo‘lgan davrda aholining ekologik madaniyatini yuksaltirish konsepsiyasini 

tasdiqlash to‘g‘risidagi qarori qabul qilindi[4]. Unda belgilangan har bir vazifa mamlakatimizda 

barqaror ekologik muhitni ta’minlashda juda muhim dasturul amal bo‘lishi, yuqori 

ko‘rsatkichlarga erishilishiga zamin yaratishi kutilmoqda. 

Har qanday huquqbuzarlik va muammolarning yuzaga kelishiga eng avvalo bilimsizlik 

yotishi, ekologiya yo‘nalishidagi muammolarning deyarli barchasini kelib chiqishiga esa 

ekologik madaniyatning yetishmasligi sabab bo‘lishi aytilib, qabul qilingan qarorda bularning 

barchasiga aniq yechimlar mas’ullari hamda amalga oshirish muddati bilan belgilab berilgani, 

bu esa mazkur hujjatning har tomonlama mukammal, puxta ishlab chiqilganidan dalolat 

ekanini e’tirof etishimiz mumkin. 

